Rakontaj a vwazin-la, Man Nono ki mò an 1965
[…] Kou-lasa sé ouvriyé a batiman-la té désidé kenbé rèd, ay jous an bout. E, sé on nouvèl ki ka fè-mwen kalkilé onlo, lè an ka sonjé tout sé lanné-la nou rété ka asèpté vyémès a sé patwon-la. Sé tan mwen la, yo té ka fè-nou kado on chimiz, on pè soulyé ki té ka mandé padon, olyé yo té ban-nou ògmantasyon, é dèyè sa, fò ou té woudi-yo mèsi. An tan an mwen, sé konsa sa té ka fèt, dapré mwen an ja di sa.

Erèzdibonnè, nou té ni chitou
 an nou. Nou pa té ké jen rivé fè lanmwatyé a lanmwatyé a tousa nou réisi fè pou vwè douvan nou. Pa té ni zafè a sendika, sendika pran tan pou té rivé. Yo, sé patwon a lizin la, pousa yo té ja konprann pou fè douvan, fò-yo té fè onsèl. 

Pou nou sa pran plis tan.

Mwenmenm an mwen ka palé la, an pa jen rantré an sendika menm lèwvwè an travay adan boulanjri-lasa ki té ni on sendika a ouvriyé boulanjé. Pétèt sé té tò an mwen. Mé asiré-sèten, sé sendika-la fè gwo grèv é souvantfwa moun mò adan sa. […] Mé mwen, an toujou pisimé fè fon si chitou é tontin
 an mwen. Sépoulòsdonk, vwazinaj, lanmityé, lafanmi, fò pa ou fè jé épi sa.

Mofwazaj a on mòso a Les rétifs a Gerty Dambury
� Chitou : crédit coopératif, modèl lotri-solidarité yonn a lòt.


� Menm sans ki « chitou »





